Procesi i statusit
(i azhurnuar më 1 gusht)
I Dërguari i Posaçëm dhe zëvendësi i tij u kanë bërë vizitën e tyre të parë palëve dhe rajonit në nëntor të vitit 2005, duke vizituar Prishtinën dhe Beogradin si dhe kryeqytetet e shteteve fqinje si Tiranën, Podgoricën dhe Shkupin. Që nga ajo kohë, i Dërguari i Posaçëm, Zëvendësi i tij dhe anëtarët e lartë të stafit të UNOSEK-ut kanë bërë vizita të shpeshta në rajon.

Gjatë vitit 2006, UNOSEK-u ka mbajtur 15 rrethe të bisedimeve të drejtpërdrejta në mes të ekipeve negociatore të Beogradit dhe Prishtinës. Këto bisedime kanë qenë të përqëndruara në çështjet e decentralizimit, në mbrojtjen e trashëgimisë kulturore dhe fetare në Kosovë, në çështjet ekonomike dhe në mbrojtjen e të drejtave të komunitetit.

Përveç kësaj, më 24 korrik 2006 në Vjenë, i Dërguari i Posaçëm i ka kryesuar bisedimet e drejtpërdrejta në mes të udhëheqësisë serbe dhe asaj kosovare. Kryetari Boris Tadiq dhe Kryeministri Vojisllav Koshtunica kanë udhëhequr delegacionin e Serbisë, kurse Kryetari Fatmir Sejdiu ka udhëhequr Ekipin e unitetit të Kosovës. Në këtë takim secila palë pati mundësinë që pikëpamjet e tyre lidhur me të ardhmen e Kosovës, në nivelin më të lartë, t’ia paraqesë palës tjetër si dhe bashkësisë ndërkombëtare, të përfaqësuar nga UNOSEK-u dhe nga vëzhguesit e GK-së, të BE-së dhe të NATO-së. 

Renditja e bisedimeve të drejtpërdrejta në mes të delegacioneve të Beogradit dhe të Prishtinës:

· Takimi i udhëheqësve serbë dhe kosovarë në Vjenë (24 korrik)

· Tetë takime të mbajtura lidhur me decentralizimin: (20 – 21 shkurt, 17 mars, 3 prill, 5 maj, 19 korrik, 7 gusht, 7 shtator dhe 15 shtator)

· Tri takime lidhur me mbrojtjen e trashëgimisë kulturore dhe fetare në Kosovë: (23 maj, 18 korrik dhe 8 shtator)

· Dy takime lidhur me të drejtat e komunitetit: (8 gusht dhe 8 shtator)

· Një takim lidhur me çështjet ekonomike: (31 maj)

Përveç këtyre takimeve të drejtpërdrejta në mes të palëve, që nga janari i vitit 2006, 26 misione të udhëhequra nga ekspertët e UNOSEK-ut e kanë vizituar Beogradin dhe Prishtinën, për të biseduar ndaras me palët për çështje të ndryshme.

Siç shihet, që nga nëntori i vitit 2005, i Dërguari i Posaçëm dhe zëvendësi i tij kanë pasur takime intensive me lojtarët e tjerë kyç në këtë proces. Këto takime përfshijnë raportimet në Këshillin e Sigurimit (4 mars, 13 korrik dhe 22 shtator të vitit 2006); takimet me GK-në, me Ministrat e jashtëm të BE-së dhe me aktorët e tjerë ndërkombëtarë, duke përfshirë NATO-në dhe OSBE-në. 

Më 25 janar 2007, i Dërguari i Posaçëm u takua me Sekretarin e Përgjithshëm të Kombeve të Bashkuara Ban Ki-moon në Paris për ta njoftuar atë me zhvillimet e fundit rreth procesit të statusit dhe për t’ia dorëzuar atij propozimin. Të nesërmen, i Dërguari i Posaçëm u takua në Vjenë me anëtarët e Grupit të Kontaktit (GK) dhe i njoftoi ata me përmbajtjen e propozimit të tij, si pjesë e konsultimeve të rregullta dhe si pjesë e procesit të bashkëpunimit të ngushtë në mes të UNOSEK-ut dhe të GK-së.

Më 2 shkurt, i Dërguari i Posaçëm udhëtoi për në Beograd dhe në Prishtinë për t’ua paraqitur draft propozimin e tij gjithëpërfshirës të dyja palëve. Në Beograd, propozimi iu dorëzua Kryetarit të Serbisë Boris Tadiq. Në Prishtinë, i Dërguari i Posaçëm ua paraqiti propozimin e tij Kryetarit Fatmir Sejdiu si dhe Ekipit të Unitetit.

I Dërguari i Posaçëm pastaj i ftoi të dyja palët në Vjenë për një varg takimesh lidhur me këtë draft propozim. Gjatë rrethit të parë të bisedimeve, të mbajtur prej 21 shkurtit deri më 2 mars, delegacionet e rishikuan gjithë dokumentin. UNOSEK-u pastaj korrigjoi draftin e vet fillestar dhe i Dërguari i Posaçëm i ftoi përfaqësuesit më të lartë të të dyja palëve që të marrin pjesë në një takim të nivelit të lartë në Vjenë më 10 mars. Delegacioni i Beogradit udhëhiqej nga Kryetari Boris Tadiq dhe nga Kryeministri Vojisllav Koshtunica derisa Ekipi i Unitetit nga Prishtina udhëhiqej nga Kryetari Fatmir Sejdiu. Në këtë takim gjithashtu morën pjesë edhe Grupi i Kontaktit, BE-ja dhe NATO-ja.

Në fund të këtij takimi të nivelit të lartë, i Dërguari i Posaçëm vërejti se nuk ekzistonte dëshira për të lëvizur nga qëndrimet e tyre të deklaruara më herët. Duke mbetur pa asnjë dyshim se qëndrimet përkatëse të palëve lidhur me statusin e Kosovës nuk përmbanin asnjë bazë të përbashkët për arritjen e një marrëveshjeje dhe duke e ditur se kurrfarë negociatash shtesë nuk do ta ndryshonin këtë fakt, i Dërguari i Posaçëm erdhi në përfundimin se mundësitë për negociata tashmë ishin shterrur. Ai bëri të njohur qëllimin e tij mbi finalizimin e propozimit të tij për dorëzim në Këshillin e Sigurimit të KB-ve gjatë muajit mars.

Më 14 mars, Zëvendësi i të Dërguarit të Posaçëm Albert Rohan shkoi në Nju Jork për t’ia dorëzuar Sekretarit të Përgjithshëm propozimin Përfundimtar Gjithëpërfshirës të Marrëveshjes mbi Statusin e Kosovës si dhe Raportin e të Dërguarit të Posaçëm të Sekretarit të Përgjithshëm për Statusin e Ardhshëm të Kosovës [in English].
Të dyja dokumentet janë përkthyer në të gjitha gjuhët zyrtare të Kombeve të Bashkuara.  Dokumenti zyrtar i Kombeve të Bashkuara, i përbërë prej Raportit dhe Propozimit Gjithëpërfshirës, zyrtarisht u janë dorëzuar anëtarëve të Këshillit të Sigurimit të Kombeve të Bashkuara më datën 26 mars.   

Më datën 3 prill, i Dërguari i Posaçëm e informoi Këshillin e Sigurimit të KB për procesin e Statusit dhe kishte sqaruar propozimin e tij. Anëtarët e Këshillit të Sigurimit të KB më pas filluan shqyrtimin e propozimit. 

Për shkak të pamundësisë për të siguruar një rezolutë nga ana e anëtarëve të Këshillit të Sigurimit, pjesa e anëtarëve të Këshillit të Sigurimit të cilët ishin bashkësponzorues të projekt-rezolutës, të paraqitur zyrtarisht më 17 korrik, kanë lëshuar një deklaratë më datë 20 korrik [ English only] . Në këtë deklaratë, Bashkësponzoruesit kishin shprehur besimin e tyre “se rekomandimet e të Dërguarit të Posaçëm, të cilat Sekretari i Përgjithshëm i KB i kishte miratuar plotësisht, janë të drejta dhe të balancuara dhe ofrojnë zgjidhjen më të mirë e cila do të rritë stabilitetin jo vetëm në Kosovë, por edhe në gjithë rajonin si tërësi”. Ata përmendën punën e tyre intenzive dhe përpjekjet “për akomodimin e çështjeve dhe përfshirjen e propozimeve të anëtarëve të tjerë të Këshillit të Sigurimit” përmes projekteve jozyrtare të  njëpasnjëshme. Mirëpo, ata “shprehin keqardhje, ngase ishte e pamundur të sigurohej një rezolutë e tillë në KSKB.”

Prandaj, Bashkësponzoruesit njoftuan se po i pezullojnë diskutimet për rezolutën dhe kishin vendosur që bisedimet të rifillojnë brenda Grupit të Kontaktit si dhe me palët. Ata gjithashtu përsëritën përkrahjen e tyre për Propozimin e të Dërguarit të Posaçëm duke besuar që ai të jetë bazë për diskutime të mëtejme. Bashkë-sponzoruesit shprehën besimin e tyre se “zgjidhja e statusit të Kosovës duhet të arrihet sa më shpejt” dhe shpresojnë se këto diskutime do të shpiejnë deri te një marrëveshje ndërmjet palëve. Nëse jo, “ne vazhdojmë të besojmë se Plani i Ahtisarit është mënyra më e mirë për të shkuar përpara.”shtuan ata.  
Më 1 gusht, Sekretari i Përgjithshëm Ban Ki-moon ka dhënë një “deklaratë për periudhën e re të angazhimeve për Kosovën”. Në këtë deklaratë, Sekretari i Përgjithshëm tha se Grupi i kontaktit e kishte informuar atë për marrëveshjen e arritur mbi modalitetet për negociatat e mëtejme ndërmjet Prishtinës dhe Beogradit dhe kishte njoftuar se kjo përpjekje do të udhëhiqet nga Treshja e përbërë prej përfaqësuesëve nga Bashkimi Evropian, Federata Ruse dhe Shtetet e Bashkuara.   

Sekretari i Përgjithshëm përshëndeti këtë iniciativë të Grupit të kontaktit duke shpresuar se periudha e re e angazhimeve do të shpie drejt marrëveshjes për statusin e ardhshëm të Kosovës, që mbetet prioritet i Kombeve të Bashkuara. 
 Sekretari i Përgjithshëm tha se Bashkësia ndërkombëtare duhet të gjejë një zgjidhje me kohë, që adreson çështjet kyçe të të gjitha bashkësive që jetojnë në Kosovë dhe të siguroj qartësi për statusin e Kosovës. Status kuoja është e paqëndrueshme, kishte shtuar ai.   

Sekretari i Përgjithshëm tha se Zyra e të Dërguarit të Posaçëm të Kombeve të Bashkuara për Kosovë (UNOSEK) do të lidhet në këtë proces duke qenë e gatshme të ofroj informata dhe qartësime sipas kërkesës. 

Ai shtoi se OKB-ja do të vazhdoj të jetë konstruktive gjatë periudhës së re të angazhimit dhe do të vazhdoj me rolin e saj të rëndësishëm në Kosovë.

Sekretari i Përgjithshëm njoftoi se Grupi i kontaktit do t’i raportoj atij deri më datën 10 dhjetor.

